
Riżoluzzjoni tal-Parlament Ewropew dwar is-sitwazzjoni tar-refuġjati Sirjani fil-pajjiżi 
ġirien
(2013/2611(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar is-Sirja, b'mod partikolari dawk 
tal-16 ta' Frar 20121 dwar is-sitwazzjoni fis-Sirja u tat-13 ta' Settembru 20122,

– wara li kkunsidra l-konklużjonijiet tal-Kunsill Affarijiet Barranin dwar is-Sirja tat-
23 ta’ Marzu, tat-23 ta’ April, tal-14 ta’ Mejju, tal-25 ta' Ġunju, tad-19 ta' Novembru u tal-
10 ta' Diċembru 012, kif ukoll tat-23 ta' Jannar, tat-18 ta' Frar, tal-11 ta' Marzu u tat-
22 ta' April 2013; wara li kkunsidra l-konklużjonijiet tal-Kunsill Ewropew dwar is-Sirja 
tat-2 ta' Marzu, tad-29 ta' Ġunju u tal-14 ta' Diċembru 2012 u tat-8 ta' Frar 2013,

– wara li kkunsidra l-bosta dikjarazzjonijiet tar-Rappreżentant Għoli/Viċi President 
Catherine Ashton dwar is-sitwazzjoni fis-Sirja, b’mod partikolari dawk tat-
22 ta’ Ottubru 2012 u tat-13 ta’ Marzu 2013 dwar ir-rifuġjati;

– wara li kkunsidra d-dikjarazzjonijiet tal-Kummissarju Kristalina Georgieva dwar is-
sitwazzjoni fis-Sirja tas-17 ta’ Lulju, tal-31 ta’ Lulju u tad-29 ta' Awwissu 2012 kif ukoll 
dik tat-23 ta’ April 2013 bl-isem “Is-Sirja: daqt ikun tard wisq”,

– wara li kkunsidra r-riżoluzzjonijiet tal-Kunsill tas-Sigurtà tan-Nazzjonijiet Uniti 2059 tal-
20 ta’ Lulju, 2043 tal-21 ta’ April u 2042 tal-14 ta’ April 2012, kif ukoll ir-rapport 
aġġornat tal-Kummissjoni Internazzjonali Indipendenti ta' Inkjesta tan-NU tal-
11 ta' Marzu 2013,

– wara li kkunsidra d-Dikjarazzjoni Universali tad-Drittijiet tal-Bniedem tal-1948,

– wara li kkunsidra l-Patt Internazzjonali dwar id-Drittijiet Ċivili u Politiċi tal-1966, il-Patt 
Internazzjonali dwar id-Drittijiet Ekonomiċi, Soċjali u Kulturali tal-1966, il-Konvenzjoni 
kontra t-Tortura u Trattamenti jew Kastigi Krudili, Inumani jew Degradanti Oħra tal-
1984, il-Konvenzjoni dwar id-Drittijiet tat-Tfal tal-1989 u l-Protokoll Fakultattiv dwar l-
Involviment tat-Tfal f'Kunflitti Armati tal-2000, li s-Sirja hija parti kontraenti fihom ilkoll,

– wara li kkunsidra l-ewwel Konferenza Internazzjonali ta’ Impenji għas-Sirja, li saret fil-
Kuwait fit-30 ta' Jannar 2013,

– wara li kkunsidra l-laqgħa ta’ Marrakexx tal-Grupp ta' Ħbieb il-Poplu Sirjan u l-
konferenza internazzjonali li saret f'Pariġi fit-28 ta' Jannar 2013,

– wara li kkunsidra l-“Patt Nazzjonali” u l-“Viżjoni Politika Komuni għat-Tranżizzjoni fis-
Sirja” li nħarġu wara l-konferenza tal-oppożizzjoni Sirjana li saret taħt l-awspiċji tal-Lega 

1 Testi adottati, P7_TA(2012)0057.
2 Testi adottati, P7_TA(2012)0351.

tal-Istati Għarab fil-Kajr fit-2 u t-3 ta' Lulju 2012,

– wara li kkunsudra l-konklużjonijiet u r-rakkomandazzjonijiet fid-dokument "The Day-
After Project: Supporting a Democratic Transition in Syria" (Il-Proġett “The Day After”: 
Appoġġ għal Tranżizzjoni Demokratika fis-Sirja), ippubblikat f'Awwissu 2012,

– wara li kkunsidra l-Pjan ta' Rispons għall-Assistenza Umanitarja fis-Sirja (Syria 
Humanitarian Assistance Response Plan, SHARP) tad-19 ta’ Diċembru 2012,

– wara li kkunsidra l-Pjan ta' Rispons tal-Gvern Sirjan tad-19 ta’ Diċembru 2012,

– wara li kkunsidra l-Forum Umanitarju Sirjan (Syrian Humanitarian Forum, SHF) li 
twaqqaf fir-rebbiegħa tal-2012, u l-aktar laqgħa reċenti tiegħu li saret fid-19 ta' Frar 2013,

– wara li kkunsidra l-Artikolu 110(2) tar-Regoli ta’ Proċedura tiegħu,

A. billi sas-6 ta' Mejju 2013 l-UNHCR kien irreġistra madwar 1 440 228 rifuġjat Sirjan; billi 
455 665 minnhom marru fil-Libanu, 448 370 fil-Ġordan, fit-Turkija u 141 702 fl-Iraq; 
billi n-NU tistma li l-għadd ta’ rifuġjati jista’ jitla’ għal 3.5 miljun sa tmiem l-2013; billi 
4.25 miljun Sirjan huma spustati f’pajjiżhom stess u jeħtieġu b’urġenza l-assistenza 
umanitarja, u 1.5 miljun huma fir-riskju ta’ insigurtà tal-ikel;

B. billi l-għadd ta’ rifuġjati Sirjani qed jikber drammatikament hekk kif is-sitwazzjoni 
politika u umanitarja teħżien ma’ kull jum li jgħaddi u l-gwerra ċivili tkompli tkarkar; billi 
l-gwerra ċivili fis-Sirja hi theddida kbira għas-sigurtà u l-istabbiltà fraġli tar-reġjun kollu 
kemm hu; billi hemm il-periklu li l-efetti sekondarji tal-gwerra minn inċidentali jsiru 
strutturali; 

C. billi mhux biss persuni ċivili, imma wkoll bosta individwi li dari kienu mexxejja politiċi u 
militari tar-reġim, kif ukoll ambaxxaturi, telqu r-reġim u ħarbu f’pajjiżi ġirien u lilhinn 
minnhom; billi persunaġġi għolja, bħall-Isqof Boulos Yazigi u l-Isqof Yohanna Ibrahim, 
sfaw maħtufa u daħlu fil-mira fil-kunflitt Sirjan; billi l-vjolenza settarja, bħal dik li seħħet 
f’Bayda, x’aktarx li twassal għal eskalazzjoni tal-gwerra;

D. billi l-pajjiżi ospitanti żammew politika ta’ bibien miftuħa tul il-gwerra, imma għażlu 
metodi ta’ lqugħ differenti; billi l-abbiltà u l-kapaċità tagħhom li jassorbu u jagħtu kenn 
lix-xmara dejjem tikber ta’ rifuġjati qed jaslu għal-limiti tagħhom, hekk kif “inċidenti” 
bdew iseħħu regolarment tul il-fruntieri; billi l-Libanu għażel politika ta’ “xejn kampijiet” 
u r-rifuġjati fil-parti l-kbira assorbiehom f’komunitajiet lokali; billi, inġenerali, in-nies tar-
reġjun fetħu djarhom lir-rifuġjati mis-Sirja b’mod pożittiv u siewi; 

E. billi sat-22 ta' April 2013, l-impenji ta’ assistenza mill-UE ammontaw għal kważi 
EUR 473 miljun, inklużi EUR 200 miljun mill-baġit umanitarju tagħha u EUR 273 miljun 
mill-Istati Membri;

F. billi, skont diversi rapporti minn organizzazzjonijiet mhux governattivi ta’ assistenza, biss 
bejn 30 u 40 fil-mija tas-somom impenjati mill-komunità internazzjonali tħallsu fil-fatt;

G. billi madwar 400 000 rifuġjat Palestinjan ġew affettwati fis-Sirja; billi l-Palestinjani fil-

parti l-kbira baqgħu newtrali fil-kunflitt; billi kważi 50 000 Palestinjan huma rreġistrati 
mal-UNWRA fil-Libanu u kważi 5 000 fil-Ġordan; billi l-Ġordan għalaq il-fruntiera 
tiegħu għal Palestinjani li qed jaħarbu l-kunflitt fis-Sirja, u billi dawn fil-parti l-kbira ma 
jitħallewx jaħdmu fil-Libanu; billi r-rifuġjati Palestinjani – komunità vulnerabbli u 
sproporzjonatament fqira, anki qabel il-gwerra – jiddependu għalkollox mill-UNWRA 
bħala s-sors waħdieni mhux biss ta’ servizzi ta’ edukazzjoni, saħħa u għajnuna soċjali, 
imma wkoll ikel, distribuzzjoni tal-flus u għajnuna medika;

H. billi s-sikurezza u s-sigurtà marru għall-agħar fil-Kamp ta’ Zaatari fil-Ġordan, b’tali mod 
li saru komuni każijiet ta’ serq u nirien, bħal dawk tal-21 ta' April 2013; billi l-Kamp ta’ 
Zaatari qed jospita aktar minn 130 000 ruħ, jiġifieri huwa r-raba’ l-akbar belt fil-Ġordan; 
billi l-insigurtà għadha tipperikola ħajjet in-nies fil-kampjiet, u taffettwa wkoll lill-
ħaddiema tal-assistenza umanitarja u lill-ġurnalisti;

I. billi, skont organizzazzjonijiet internazzjonali, in-nisa u l-bniet fil-kampjiet tar-rifuġjati 
dejjem aktar qed jisfaw vittmi ta’ vjolenza sesswali, bl-istupru jintuża bħala arma tal-
gwerra; billi m’hemm l-ebda soluzzjoni vijabbli għar-rifuġjati Sirjani li jkunu sfaw vittmi 
tal-vjolenza sesswali; billi, skont bosta sorsi, fil-kampijiet tar-rifuġjati Sirjani qed iseħħu 
“żwiġijiet tal-pjaċir” temporanji Mutah;

J. billi t-triq waħdanija lejn Sirja ħielsa u demokratika hija tranżizzjoni politika inklużiva 
mmexxija mis-Sirjani u li tissodisfa l-aspirazzjonijiet demokratiċi leġittimi tal-poplu 
Sirjan; billi militarizzazzjoni ulterjuri tal-kunflitt tista' twassal biss għal tbatija akbar 
għall-poplu Sirjan u għar-reġjun kollu kemm hu; billi l-Kummissjoni Internazzjonali 
Indipendenti ta' Inkjesta tan-NU dwar is-Sirja osservat li f'dawn l-aħħar xhur iż-żewġ 
naħat użaw tattiki aktar brutali u kapaċitajiet militari ġodda; billi l-armi qed ikomplu 
jidħlu fis-Sirja permezz ta' diversi rotot;

K. billi eluf minn dawk li ħarbu mis-Sirja ddiżertaw mill-forzi armati biex ma jkollhomx 
iwettqu delitti tal-gwerra jew delitti kontra l-umanità, jew inkella qed jaħarbu mis-servizz 
militari għal raġunijiet simili;

L. billi l-President Bashar al-Assad u r-reġim awtoritarju tiegħu m'għandhom l-ebda post fil-
futur tas-Sirja; billi l-mod il-waħdieni kif ma titħalliex isseħħ eskalazzjoni ulterjuri tal-
gwerra u tinstab soluzzjoni għall-problema tar-rifuġjati permezz ta’ tranżizzjoni paċifika u 
demokratika fil-pajjiż huwa li l-President jirreżenja;

M. billi alternattiva għar-reġima attwali għandha tkun inklużiva u rappreżentattiva tad-
diversità tas-soċjetà Sirjana u għandha tirrispetta bis-sħiħ il-valuri universali tad-
demokrazija, l-istat tad-dritt, id-drittijiet tal-bniedem u l-libertajiet fundamentali, 
b'attenzjoni speċjali għad-drittijiet tal-minoranzi etniċi, kulturali u reliġjużi u għal dawk 
tan-nisa; billi l-istabbiliment ta' gvern provviżorju inklużiv u rappreżentattiv mill-forzi tal-
oppożizzjoni jista' jikkontribwixxi għal din l-alternattiva;

N. billi twaqqaf Grupp ta’ Ħbieb is-Sirja, u organizza diversi konferenzi fil-livell tal-Ministri 
għall-Affarijiet Barranin bil-parteċipazzjoni ta' rappreżentanti ta' organizzazzjonijiet 
internazzjonali ewlenin inklużi n-NU, il-Lega tal-Istati Għarab, l-UE, l-Organizzazzjoni 
tal-Kooperazzjoni Iżlamika, il-Kunsill ta' Kooperazzjoni tal-Golf, l-Unjoni tal-Magreb 
Għarbi u l-Unjoni Afrikana;

O. billi rappreżentanti tal-oppożizzjoni Sirjana kellhom diversi laqgħat fix-xhur li għaddew 
bl-għan li jegħlbu d-diverġenzi interni u joħolqu front magħqud, u ħarġu “Patt Nazzjonali” 
u “Viżjoni Politika Komuni għat-Tranżizzjoni fis-Sirja”, kif ukoll il-konklużjonijiet u r-
rakkomandazzjonijiet tal-Proġett “’The Day After’: Appoġġ għal Tranżizzjoni 
Demokratika fis-Sirja”; billi, minkejja l-isforzi kollha, għad hemm qasmiet u tensjonijiet 
interni fi ħdan l-oppożizzjoni; 

P. billi, minħabba l-veto tar-Russja u ċ-Ċina, il-Kunsill tas-Sigurtà tan-NU s'issa għadu ma 
rnexxilux jirrispondi b’mod adegwat għall-gwerra ċivili fis-Sirja; billi, fir-riżoluzzjoni 
tagħha adottata fit-3 ta' Awwissu 2012, l-Assemblea Ġenerali tan-NU ddeplorat li l-
Kunsill tas-Sigurtà ma kienx irnexxielu jilħaq qbil dwar il-miżuri meħtieġa biex jiżgura li 
l-awtoritajiet Sirjani jirrispettaw id-deċiżjonijiet tiegħu; billi, fuq il-bażi tar-
riżoluzzjonijiet tal-Kunsill tas-Sigurtà tan-NU, osservaturi militari mhux armati tan-NU 
ntbagħtu fis-Sirja;

Q. billi l-UE imponiet sanzjonijiet immirati fuq is-Sirja f'diversi fażijiet, fosthom projbizzjoni 
fuq l-ivvjaġġar, iffriżar tal-assi, projbizzjoni fuq l-esportazzjoni ta' oġġetti ta’ lussu u ta’ 
oġġetti b'użu doppju lejn dak il-pajjiż, u kompliet issaħħaħ l-embargo tal-armi tagħha 
kontra s-Sirja;

1. Jerġa’ jikkundanna, bl-aktar mod qawwi, il-massakru brutali tar-reġim Sirjan kontra l-
popolazzjoni tiegħu; ifaħħar il-kuraġġ tal-poplu Sirjan; jesprimi s-solidarjetà tiegħu u l-
appoġġ tiegħu għas-Sirjani li qed jitqabdu għad-demokrazija, id-dinjità, id-drittijiet tal-
bniedem u l-libertajiet fundamentali; itenni l-appell tiegħu lill-President Bashar al-Assad u 
lir-reġim tiegħu biex jirriżenjaw minnufih, sabiex jippermettu li fil-pajjiż isseħħ 
tranżizzjoni demokratika, paċifika u inklużiva mmexxija mis-Sirjani;

2. Jistieden lill-atturi armati kollha biex itemmu minnufih il-vjolenza fis-Sirja; jenfasizza 
għal darb’ oħra li d-dritt internazzjonali umanitarju, li l-għan ewlieni tiegħu huwa li 
jipproteġi lin-nies ċivili, jeħtieġ li jkun irrispettat mill-atturi kollha fil-kriżi; jissottolinja li 
dawk responsabbli għall-ksur mifrux, sistemiku u gravi tad-drittijiet tal-bniedem li twettaq 
fis-Sirja matul dawn l-aħħar 24 xahar jeħtieġ li jwieġbu ta’ għemilhom; f'dan il-kuntest, 
jappoġġja bis-sħiħ l-appelli magħmula mill-Kummissarju Għoli tan-NU għad-Drittijiet 
tal-Bniedem sabiex is-sitwazzjoni fis-Sirja tiġi riferita lill-Qorti Kriminali Internazzjonali;

3. Jemmen li l-muftieħ għas-soluzzjoni tal-kunflitt jinsab f’mekkaniżmi politiċi li jiffaċilitaw 
proċessi politiċi mmexxija mis-Sirjani li sejrin jippromwovu soluzzjoni kredibbli u 
effikaċi fost dawk li huma kommessi b’mod ġenwin favur it-tranżizzjoni; jerġa’ jsostni l-
prijorita tal-ħtieġa li l-lat umanitarju jinżamm separat minn dak politiku, ħalli l-aċċess 
għan-nies fil-bżonn jiġi ffaċilitat; jitlob li l-UE u s-SEAE jiżviluppaw pjan direzzjonali 
għall-governanza politika fiż-żoni meħlusa, inkluża l-possibbiltà tat-tneħħija tas-
sanzjonijiet;

4. Jirrimarka li d-diżerturi mis-Sirja lkoll huma intitolati jirċievu aktar protezzjoni, minħabba 
li huma fir-riskju għal raġunijiet għajr dawk imniżżla fil-paragrafu 26 tal-linji gwida tal-
UNHCR, jiġifieri kastigi “eċċessivi jew sproporzjonatament ħarxa”, li possibbilment 
jammontaw għal tortura jew trattament inuman jew degradanti, jew saħansitra għal 
eżekuzzjoni arbitrarja;

5. Jappella lid-donaturi, fid-dawl tal-ħtiġijiet dejjem jikbru tal-popolazzjoni ta’rifuġjati 
Palestinjani fis-Sirja u f’pajjiżi ġirien, biex jirfdu b’mod ġeneruż l-isforzi kontinwi tal-
UNWRA ħalli ssaħħilhom ir-reżiljenza tagħhom u timminimizzalhom it-tbatija u l-
ispostament;

6. Itenni l-appell tiegħu lill-membri tal-Kunsill tas-Sigurtà tan-NU, b'mod partikolari lir-
Russja u liċ-Ċina, imma wkoll lill-Istati Uniti tal-Amerika, biex jerfgħu r-responsabbiltà 
tagħhom li jtemmu l-vjolenza u r-repressjoni kontra l-poplu Sirjan; ikompli jsostni l-
isforzi tal-UE u tal-Istati Membri tagħha f'dan il-qasam; 

7. Jappella biex dawk kollha fil-bżonn fis-Sirja, speċjalment il-feruti, ir-refuġjati, il-persuni 
spustati internament, in-nisa u t-tfal, jingħataw assistenza umanitarja immedjata; ifaħħar l-
isforzi tas-Salib l-Aħmar Internazzjonali u tal-UNRWA f'dan ir-rigward; jesiġi li l-gvern 
Sirjan jippermetti lill-organizzazzjonijet umanitarji jkollhom aċċess sħiħ għall-pajjiż; 
jenfasizza l-ħtieġa li tiżdied il-kooperazzjoni fost l-atturi diversi li joperaw fil-post, 
bħalma huma l-awtoritajiet lokali, l-organizzazzjonijiet internazzjonali u l-NGOs, inkluża 
l-kooperazzjoni fil-fruntiera; iqis li protokolli ta’ assistenza u monitoraġġ fil-fruntiera 
jħallu valur miżjud;

8. Jagħti ġieħ lill-komunitajiet ospitanti u lill-pajjiżi ġirien tas-Sirja, b’mod partikolari lill-
Ġordan, il-Libanu, it-Turkija u l-Iraq, għas-soluzzjonijiet inġenjużi li sabu biex jipprovdu 
kenn u għajnuna umanitarja għall-familji li ħarbu mill-gwerra fis-Sirja, imma huwa 
mħasseb serjament dwar il-fatt li dawk il-pajjiżi qed joqorbu lejn saturazzjoni perikoluża; 

9. Jitlob li l-UE tkun minn ta’ quddiem fl-għoti ta’ assistenza lir-rifuġjati Sirjani, u li l-UE u 
l-Istati Membri tagħha jiġġeneraw b'urġenza programm komprensiv biex jespandu u jtejbu 
s-sostenn tagħhom lill-pajjiżi ġirien kollha li jospitaw ir-rifuġjati b’għajnuna finanzjarja u 
in natura bil-għan li jiffaċiliatw kenn sikur u adegwat għar-rifuġjati, minkejja kull 
ostakolu u diffikultà;

10. Jinnota l-ħtieġa ta’ tined, faċilitajiet sanitarji, mediċini, edukazzjoni u, b’mod partikolari, 
it-tisħiħ tal-komunitajiet, stabbiltà, servizzi u infrastrutturi, kif ukoll programmi għall-bini 
tal-kapaċità biex illaħħqu mal-fluss dejjem jikber tar-rifuġjati; jirrimarka dwar l-
importanza li ssir valutazzjoni tal-kundizzjoni ta’ rifuġjati li jgħixu barra l-kampijiet; 
jisħaq fuq il-ħtieġa li jiġi kkunsidrat jekk rifuġjati għandhomx jintbagħtu f’żoni oħra;

11. Jitlob li s-sostenn materjali u politiku tal-UE jitkattar, biex jitnaqqas ir-riskju li l-għadd 
dejjem jikber tar-rifuġjati Sirjani jirrappreżenta għall-istabbiltà soċjoekonomika u politika 
tal-pajjiżi ġirien, speċjalment tal-Libanu;

12. Jistieden lill-UE u lill-komunità internazzjonali biex jistabbilixxu mekkaniżmi ta’ 
responsabbiltà ħalli jiżguraw li l-fondi impenjati jaslu realment f’idejn dawk li għalihom 
ikunu intiżi; jilqa’ l-impenji Ewropej sinifikanti li saru fil-konferenza tad-donaturi 
f’Kuwait fit-30 ta' Jannar 2013; jistieden lin-NU u lill-komunità internazzjonali, b’mod 
partikolari lill-pajjiżi tal-Golf, biex jintensifikaw l-assistenza tagħhom fid-dawl tal-
ħtiġijiet li qed jikbru; jitlob li l-Istati Membri jaċċettaw aktar rifuġjati; 

13. Jissottolinja l-importanza li l-fruntieri internazzjonali jinżammu miftuħa, u jħeġġeġ lill-
komunità internazzjonali biex tkun ġeneruża fis-sostenn tagħha għal-Libanu u l-Ġordan 

huma u jimmaniġġjaw il-fluss dejjem jikbar ta’ rifuġjati; iħeġġeġ lil-Gvern tal-Ġordan 
biex jirrispetta l-prinċipji tan-non-refoulement u tat-trattament ugwali tar-rifuġjati;

14. Jibqa’ mħasseb profondament dwar il-ksur mifrux u sistematiku tad-drittijiet tal-bniedem; 
jistieden lill-UE u lill-komunità internazzjonali biex iqawwu l-protezzjoni tan-nies ċivili, 
inklużi l-ħaddiema umanitarji u l-persunal mediku; iħeġġeġ lill-komunità internazzjonali 
biex issib soluzzjoni għall-problemi ta’ insigurtà u ta’ ordni pubbliku fil-kampjiet tar-
rifuġjati, billi tistabbilixxi inizjattiva ta’ sigurtà ġdida fil-kampijiet; iħeġġeġ lill-partijiet 
kollha fil-kunflitt biex jirrispettaw id-dritt internazzjonali umanitarju u jiffaċilitaw l-aċċess 
umanitarju biex il-ħaddiema umanitarji ġewwa u barra l-pajjiż ikunu jistgħu jaqdu l-
ħtiġijiet li qed jikbru; jappoġġja l-kundanna espressa mir-Rappreżentant Għoli għal kull 
tip ta’ attakk terroristiku; 

15. Jiddenunzja l-prattika tal-vjolenza sesswali fil-gwerra ċivili fis-Sirja; iħeġġeġ lill-UE u 
lill-komunità internazzjonali biex jallokaw riżorsi speċifikatament għall-ġlieda kontra l-
vjolenza sesswali; jistieden lill-komunitajiet ospitanti biex jipprovdu trattament mediku 
tajjeb għall-vittmi tal-vjolenza sesswali;

16. Iħeġġeġ lir-Rappreżentant Speċjali Konġunt għas-Sirja tan-NU u tal-Lega tal-Istati 
Għarab biex jadotta approċċ ambizzjuż u proattiv; jappella lill-komunità internazzjonali, 
inklużi l-UE u l-Istati Membri tagħha, biex tagħtih appoġġ qawwi u unit;

17. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lir-Rappreżentant Għoli tal-Unjoni għall-Affarijiet Barranin u l-Politika ta' 
Sigurtà/Viċi President tal-Kummissjoni, lill-parlamenti u lill-gvernijiet tal-Istati Membri u 
lill-partijiet involuti fil-kunflitt fis-Sirja.


